Gwasanaethau Boreol i Ysgolion Uwchradd  -  gol. Catrin Lewis


SUL Y COFIO
· Emyn
· Mae hi bron yn amser Sul y Cofio.  “Cofio am beth?” meddech chi.  Wel, cofio am yr holl bobl sydd wedi colli eu bywydau mewn rhyfel.

· Rydyn ni’n tueddu i anghofio pethau.  Weithiau rydyn ni’n gweld lluniau ofnadwy o bobl yn dioddef ar y teledu, ac yna mewn munud neu ddwy byddwn wedi anghofio’r cwbl amdanynt.                                            
· Mae eisiau i ni gofio, fel nad yw’r pethau ofnadwy yma byth yn digwydd eto.                                                                                                                         
· Mae’r cofio yn digwydd ar yr unfed awr ar ddeg o’r unfed diwrnod ar ddeg o’r unfed mis ar ddeg.  Mae’r unfed awr ar ddeg yn ein hatgoffa ni o un o ddamhegion Iesu Grist, sy’n dweud ei bod yn bosibl i ni newid er gwell, hyd yn oed ar y foment olaf – cyn ei bod yn rhy hwyr.  
· Cofiwn am erchyllterau rhyfel.  Yn yr Ail Ryfel Byd bu farw 20 miliwn o filwyr ac 20 miliwn o bobl nad oedden nhw’n filwyr.  Anafwyd 30 miliwn o filwyr, a distrywiwyd 30 miliwn o gartrefi.  Gwnaethpwyd 150 miliwn o bobl yn ddigartref.  Neu meddyliwch am Frwydr y Somme yn y Rhyfel Byd Cyntaf – pum can mil yn colli eu bywydau i ennill darn bychan o dir. 

· Ond tra bod cofio a thra bod cariad, mae gobaith.  Ffeindiwyd y llinellau canlynol wedi eu crafu ar wal mewn adeilad yn yr Almaen oedd wedi ei ddinistrio gan fomiau:

Credaf yn y goleuni, hyd yn oed pan nad yw’r haul yn disgleirio.

Credaf mewn cariad, hyd yn oed pan na theimlir ef.

Credaf yn Nuw, hyd yn oed pan na chlywaf ei lais.

· Yn 1987, yn Enniskillen, Gogledd Iwerddon, mewn gwasanaeth ar Sul y Cofio, ffrwydrodd bom a laddodd 11 o bobl.  Bu farw Marie Wilson yn y bom.  Dyma eiriau ei thad, Gordon.
· “Y ‘bang’ oedd y peth cyntaf glywes i.  Ces fy ngwthio mlaen i’r llawr.  Roedd Marie wedi bod ar y dde i mi, ac yng nghanol y sgrechian a’r gweiddi roeddwn i’n gofyn i mi fy hun, “Ble mae Marie?  Ydy hi wedi brifo?  Ydi hi wedi ei dal dan y rwbel?  Ydy hi’n fyw?”  Yna fe deimlais fy llaw yn cael ei wasgu’n dynn.  “Marie, wyt ti’n iawn?” gwaeddais i mewn ryddhad.  “Ydw, dwi’n iawn,” atebodd hi.  Ond yna, yn sydyn fel waeddodd hi’n erchyll.  Roeddwn i’n gwybod bod rhywbeth mawr yn bod arni, ac fe afaelodd hi’n dynn yn fy llaw, gan wasgu mor galed ag y gallai. “Rwy’n dy garu di, dad,” oedd ei geiriau olaf.
Rydw i wedi colli fy merch, ond dydw i ddim yn dal dig.  Bydd siarad yn chwerw ddim yn dod â hi nôl yn fyw. Mae’r stori yn cychwyn ac yn gorffen gyda chariad.  Dyna sy’n fy nghynnal.  Câr Dduw a châr dy gymydog. Pan oedd Marie yn gaeth o dan y rwbel yna, a’i bywyd yn llithro i fwrdd, dangosodd hi mai cariad oedd y peth pwysig.  Dyna sy’n hanfodol mewn bywyd a marwolaeth.”

· Gweddïwn
(Munud o dawelwch)
O Dduw, maddau’r casineb sy’n gwahanu cenedl oddi wrth genedl, llwyth oddi wrth lwyth a phobl oddi wrth bobl.  Rho i ni dy dangnefedd di, sy’n dod trwy Iesu Grist.

